
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

মানসী

মুকুল সুকুমার যেন তার পরশে,

চাঁদের চোখে ক্ষুধা তারি সুধা- স্বপনে।


সারাটা দিনমান রচি গান কত-না,

তাহারি পাশে রহি যেন কহি বেদনা।

কানন মরমরে কত স্বরে কহিত,

ধ্বনিত যেন দিশে তাহারি সে রচনা।

সতত দূরে কাছে আগে পাছে বহিত

তাহারি যত কথা পাতা লতা ঝরনা।


তাহারে আঁকিতাম, রাখিতাম ধরিয়া

বিরহ-ছায়াতল সুশীতল করিয়া।

কখনো দেখি যেন ম্লান-হেন মুখানি,

কখনো আঁখিপুটে হাসি উঠে ভরিয়া।

কখনো সারারাত ধরি হাত- দুখানি

রহি গো বেশবাসে কেশপাশে মরিয়া।


বিরহ সুমধুর হল দূর কেন রে!

মিলনদাবানলে গেল জ্বলে যেন রে।

কই সে দেবী কই! হেরো ওই একাকার,

শ্মশানবিলাসিনী বিবাসিনী বিহরে।

নাই গো দয়ামায়া স্নেহছায়া নাহি আর।

সকলি করে ধূধূ, প্রাণ শুধু শিহরে।






 জ্যৈষ্ঠ ১২৯৪

